
ўладных і апазыцыйных колах. Для кіруючага 
рэжыму ўзгаданае рашэньне дазваляе захоў-
ваць прагматычны дыялёг паміж Рэспублі-
кай Беларусь і Эўрапейскім Зьвязам, а боль-
шасьць апазыцыйных дзеячаў успрынялі гэта 
як «кананізацыю» ўсеўладзтва Лукашэнкі. На іх 
думку, запрашэньне Лукашэнкі на саміт ЭЗ, які 
пройдзе ў Празе ў траўні, было б «скрайне ня-
правільным крокам», які можа азначаць толькі 
адно – эўрапейскія каштоўнасьці прынесеныя 
ў ахвяру эканамічнаму прагматызму. «Калі гэта 
адбудзецца (сымбалічна, што ў год 20-годзь-
дзя «Праскай вясны»), то зьяўленьне Лука-
шэнкі ў Празе можа быць успрынятае як канец 
многіх ідэалаў Эўрапейскага Зьвязу і ў цэлым 
Эўропы», – заявіў былы кандыдат у прэзыдэнты 
Беларусі Аляксандар Казулін.

Сэрыя крытычных заяваў у адрас Эўразьвязу 
прагучала напярэдадні заплянаванага візыту 
ў Менск эўракамісара па замежнай палітыцы 
Бэніты Фэрэра-Вальднэр. Аднак яна была выму-
шаная адкласьці свой візыт у Менск – Аляксан-
дар Лукашэнка нечакана аказаўся «загружаным» 
працоўна-займальнай паездкай у Ерэван. Мяр-
куючы па храналёгіі падзеяў, выказваньні Бэніты 
Фэрэра-Вальднэр ды іншых эўрапейскіх лідэраў 
напярэдадні візыту схілілі беларускія ўлады пра-
дэманстраваць, што патрабаваньні пераменаў у 
палітычнай сытуацыі ў Беларусі яны расцэньва-
юць як празьмерныя.

Хаўер Саляна заклікаў 
Лукашэнку не прызнаваць 
Абхазію і Паўднёвую 
Асэтыю

Вязьні фашысцкіх 
канцлягераў падаюць 
у ААН пазоў супраць 
беларускіх уладаў

АДС заступіліся за «Белсат» 
і Агнешку Рамашэўскую

Пракуратура праверыць 
бясьпеку на гарналыжным 
курорце «Сілічы»

На стратных 
прадпрыемствах ня будуць 
даваць прэміі

Беларускія «Журналісты» 
абышлі ўвесь сьвет

Рашэньне Рады міністраў замежных спраў 
дзяржаваў-чальцоў ЭЗ пра працяг тэрміну пры-
пыненьня абмежаваньняў у дачыненьні да шэ-
рагу службовых асобаў Рэспублікі Беларусь ста-
ла галоўнай замежнапалітычнай падзеяй кра-
іны. І яно сустрэла неадназначную рэакцыю ва 

Нельга сьцьвярджаць, што нечаканы візыт Лу-
кашэнкі ў Ерэван абумоўлены толькі жаданьнем 
ухіліцца ад павучаньняў эўракамісара. Аднак да-
датковым матывам паездкі (і ў асаблівасьці яе 
тэрмінаў) такое жаданьне магло быць. У 1996 г. 
Лукашэнка, спасылаючыся на свой плотны пра-
цоўны графік, ня змог сустрэцца са старшынёй 
Парлямэнцкай асамблеі Рады Эўропы Лені Фішар 
у Менску. Але насамрэч ён гуляў у гэты дзень у 
футбол. 

Зрэшты, Беларусь і Армэнію зьвязвае да-
волі шчыльнае вайскова-тэхнічнае супрацоў-
ніцтва. Улічваючы вострую незадаволенасьць 
Баку інфармацыяй пра пастаўкі ўзбраеньняў у 
Армэнію і традыцыйную ролю Менску як пася-
рэдніка ў пастаўках расейскіх ўзбраеньняў (пась-
ля рамонту і мадэрнізацыі на беларускіх прад-
прыемствах ВПК), нядзіўна, што амаль адначасо-
ва зь візытам кіраўніка МЗС Расеі Лаўрова ў Баку 
Лукашэнка апынуўся ў Ерэване.

Існуе яшчэ адна нагода для сустрэчы Лука-
шэнкі і Саргсяна: энэргетычнае супрацоўніц-
тва, зьвязанае з плянамі па пастаўках іранскіх 
энэргарэсурсаў у Эўропу. Падчас знаходжаньня 
Лукашэнкі ў Армэніі, 13 сакавіка кіраўнік МЗС 
Ірану Манучэхр Матакі зрабіў афіцыйны візыт у 
Ерэван. Падчас сустрэчы зь міністрам замежных 
справаў Армэніі Матакі заявіў пра стратэгічны 
характар партнэрства дзьвюх краінаў. 

Агенцыя фінансавых навінаў, якая пасьлядоўна 
адстойвае інтарэсы расейскага бізнэсу ў Беларусі, 
нават выказала меркаваньне, што А. Лукашэнка 
мог лабіяваць праект «Набука» ў Ерэване.

Нашмат большую цікавасьць да апошніх не-
чаканых замежных ваяжаў (Сэрбія і Армэнія) 
беларускага кіраўніка павінен прыцягнуць яго 
чарговы візыт у Маскву. Прэсавая служба кіраў-
ніка беларускай дзяржавы раптам 17 сакавіка 
паведаміла, што 19 сакавіка ў Лукашэнкі адбу-
дзецца ў Маскве сустрэча з прэзыдэнтам Мядзь-
ведзевым. Аднак вонкавая спантаннасьць гэтай 
падзеі насамрэч такой не зьяўлялася. Паводле 
некаторых дадзеных, яшчэ на пачатку сакавіка 
Лукашэнка атрымаў настойлівае запрашэньне 
Мядзьведзева прыехаць да яго ў госьці. Варта 
зьвярнуць увагу, што да абвяшчэньня прэсавай 
службай Лукашэнкі даты візыту ў Маскву ў роз-
ных СМІ наагул пра гэта не паведамлялася. Звы-
чайна расейскія СМІ любяць праяўляць сваю 
паінфармаванасьць у пытаньнях дачыненьняў 
Расеі зь Беларусьсю, пры гэтым спасылаючы-
ся на нейкія ананімныя крыніцы ў Крамлі. У 
гэты раз ступень сакрэтнасьці вакол сустрэчы 
прэзыдэнтаў дзьвюх краінаў можа сьведчыць пра 
важнасьць моманту, які перажываюць расейска-
беларускія дачыненьні. Можа быць не выпадко-
ва, што напярэдадні афіцыйнага абвяшчэньня 
пра меркаваны візыт Лукашэнкі ў Маскву прагу-
чала заява, дакладней перасьцярога Хаўера Са-
ляны ў адрас Беларусі з нагоды чаканага прыз-
наньня Менскам незалежнасьці Абхазіі і Паў-
днёвай Асэтыі, якія Эўразьвяз працягвае лічыць 
часткамі Грузіі. Не сакрэт, што ў Маскве выклі-
калі раздражненьне заявы некаторых беларускіх 
чыноўнікаў, што, насуперак раней дадзеным абя-
цаньням, пытаньне пра прызнаньне гэтых двух 
расейскіх пратэктаратаў можа быць разгледжанае 
ня ўвесну, а ўвосень на сэсіі беларускага парля-
мэнту. Ня выключана, што з такой неяснасьцю 

саюзьніцкіх абавязальніцтваў Беларусі было зьвя-
занае і драбленьне на часткі другой траншы крэ-
дыту Расеі на 2 мільярды даляраў. Замест чаканага 
мільярду Менск пакуль атрымаў толькі палову.

А тым часам назіральнікі фіксуюць праявы 
рознагалосьсяў у беларускім урадзе датычна да-
лейшай эканамічнай палітыкі і шляхоў выхаду з 
крызысу. Пазыцыя групы, што прымала рашэньні 
дагэтуль, то бок зьвязкі старшыня Нацбанку – 
прэм’ер-міністар, нягледзячы на ўсе зафіксава-
ныя праблемы (узрастаньне адмоўнага гандлёвага 
сальда, рост запазычанасьці ў эканоміцы і рост 
вонкавай запазычанасьці, неэфэктыўнасьць вы-
даткаваньня сродкаў, рызыкі фінансавай сыстэ-
мы), застаецца нязьменнай. Яна заключаецца ў 
тым, каб, паступальна і нясьпешна мяняючы дзе-
лавое асяродзьдзе і ствараючы тым самым умо-
вы для прыцягненьня інвэстыцыяў, захоўваць 
парамэтры занятасьці і, адпаведна, дзяржаўную 
падтрымку неэфэктыўных прадпрыемстваў і 
переразьмеркавальную мадэль (ад эфэктыўных 
прадпрыемстваў – да неэфэктыўных), а таксама 
працягваць выдаткоўваць пазыковыя сродкі на 
падтрымку неэфэктыўных прадпрыемстваў і цэ-
лых сэктараў эканомікі.

Разам з тым некаторыя прадстаўнікі ўраду 
ўжо крытычна выказваюцца пра пэрспэкты-
вы гэтага курсу. Так, намесьнік міністра эка-
номікі Беларусі Тацьцяна Старчанка лічыць, 
што глябальны фінансава-эканамічны крызыс 
стварыў пагрозу выжывальнасьці беларускай 
эканомікі: «Букет фінансавых цяжкасьцяў ад-
біўся найперш на рэальным сэктары». «Гэтыя 
праблемы закранаюць усе галіны, у першую 

чаргу найбуйнейшыя валаўтваральныя прад-
прыемствы ў машынабудаваньні і мэталюргіі, 
прамысловасьці будматэрыялаў, лёгкай і 
дрэваапрацоўчай прамысловасьці», – дадала яна. 

Намесьнік дырэктара Цэнтру сыстэмнага ана-
лізу і стратэгічных дасьсьледаваньняў Нацы-
янальнай акадэміі навук Георгі Грыц адзначыў, 
што дэвальвацыя беларускага рубля не апраўдала 
чаканьняў, паколькі асноўны гандлёвы партнэр 
– РФ правяла больш маштабную дэвальвацыю 
сваёй валюты – расейскага рубля – на 56%. У вы-
ніку непарытэтнай дэвальвацыі Беларусь «вы-
мывае свае золатавалютныя рэзэрвы – «падушку 
бясьпекі», – лічыць Г. Грыц.

Грыц заявіў пра неабходнасьць адмысловага 
звароту да нацыі кіраўніка краіны. Ён лічыць, 
што такі зварот патрэбны ў мэтах папярэджань-
ня росту сацыяльнай напружанасьці ва ўмовах 
крызысу. «Сытуацыя вельмі сур’ёзная. Сацыяль-
ная напружанасьць нарастае, і, калі яе дапусьціць, 
магчымыя незваротныя наступствы», – лічыць 
Грыц. Пры гэтым, на яго думку, у цяперашні час 
урад Беларусі ня мае дакладнай стратэгіі выхаду 
з крызыснай сытуацыі. 

«Захаваць беларускую мадэль эканомікі з высо-
кой ступеньню дзяржрэгуляваньня немагчыма», – 
лічыць Грыц.

Зрэшты, цяжка чакаць, што гэтая крытыка 
можа быць пачутая ў бліжэйшы час.

 Ű Палітыка

Хаўер Саляна заклікаў 
Лукашэнку не прызнаваць 
Абхазію і Паўднёвую Асэтыю

Вярхоўны камісар ЭЗ Хаўер Саляна 
заклікае афіцыйны Менск не прызнаваць 
незалежнасьць тэрыторыяў Грузіі. 

Ён заяўляе, што ў адва-
ротным выпадку адно-
сіны ЭЗ–Беларусь будуць 
перагледжаныя і «зьме-
няцца не зусім у добрым 
напрамку», паведамляе 
«GHN».

«У далейшых адносі-
нах Беларусі і ЭЗ вялі-
кае значэньне будзе мець 
тое, як вырашыць Менск 
пытаньне прызнаньня незалежнасьці Паўднёвай 
Асэтыі і Абхазіі. У адваротным выпадку адносіны 
арганізацыі і Менску будуць перагледжаныя», – 
заявіў вярхоўны камісар Эўразьвязу па замежнай 
палітыцы і бясьпецы 16 сакавіка ў Брусэлі пасьля 
завяршэньня сустрэчы міністраў замежных спраў 
краінаў ЭЗ.

Хартыя’97

 Ű Грамадзтва

Вязьні фашысцкіх канцлягераў 
падаюць у ААН пазоў супраць 
беларускіх уладаў

Вязні канцлягеру «Азарычы» падаюць 
пазоў супраць дзяржавы Беларусь 
у Камітэт па правах чалавека 
ААН за невыкананьне рашэньня 
Нюрнбэрскага трыбуналу. 

«Азарычы» былі адзіным у акупаванай фашыз-
мам Эўропе лягерам, дзе мірнае насельніцтва 
трымалі ў балоце ў халодны час году, без прытул-
ку, цяпла і ежы. Вязьняў наўмысна заражалі ты-
фам, каб гэтая хвароба перакінулася на салдатаў 
Савецкай Арміі, якія вызвалялі гэтыя тэрыторыі.

У лягеры было больш за 55 тыс. мірных жыхароў, 
палова зь якіх – дзеці да 13 гадоў. З-за голаду, хола-
ду і тыфу ў лягеры загінула 20 тыс. вязьняў.

Аднак паводле распараджэньня Адміністра-
цыі прэзыдэнта ў 1995 годзе была створаная 
навукова-кваліфікацыйная камісія. Насуперак ра-
шэньню Нюрнбэрскага трыбуналу, які вызначыў 
«Азарычы» як канцэнтрацыйны лягер, камі-
сія зьмяніла яго статус на «лягер сьмерці». За-
мена слова «канцлягер» на «лягер» прывяла да 
паніжэньня кампэнсацыйных выплатаў былым 
вязьням, якія рабіў нямецкі бок.

Былыя вязьні, не пагадзіўшыся са зьменай ста-
тусу, зьвярталіся да канцлера Нямеччыны, у бун-
дэстаг, фонд «Памяць, адказнасьць і будучыня» 

ФРГ, яго апякунскую раду. Але нямецкі бок на ўсе 
пытаньні растлумачваў, што права вызначэньня 
таго або іншага месца зьняволеньня было адда-
дзена беларускаму боку – гэта значыць, навукова-
кваліфікацыйнай камісіі.

Зарэгістраванае Рэспубліканскае грамадзкае 
аб’яднаньне былых вязьняў фашызму канцляге-
ру «Азарычы», у якім налічваецца 8042 чалавекі, 
зьвярнулася ў Вярхоўны суд Беларусі з пазовам да 
Адміністрацыі прэзыдэнта пра ўзнаўленьне ста-
тусу. Аднак яны атрымалі адказ, што азначэньні 
навукова-кваліфікацыйнай камісіі не падлягаюць 
перагляду ў судовым парадку.

«Ежедневнік»

 Ű аПазыцыя

АДС заступіліся за «Белсат» 
і Агнешку Рамашэўскую

Прэзыдыюм Аб’яднаных дэмакратычных 
сілаў выступіў з заявай у падтрымку 
былой кіраўнічкі «Белсату» Агнешкі 
Рамашэўскай. Лідэры АДС непакояцца, 
што гэтыя кадравыя зьмены могуць 
паставіць крыж на існаваньні тэлеканалу, 
які так патрэбны беларусам. 

У дакумэнце адзнача-
ецца, што ў працягненьні 
працы «Белсату» заці-
каўленыя розныя палітычныя сілы, таму што 
тэлеканал дае магчымасьць кожнаму беларусу 
атрымоўваць аб’ектыўную інфармацыю.

«Менавіта гэта і забясьпечвае сёньня «Бел-
сат» – адзін зь нямногіх скіраваных на Беларусь 
інфармацыйных праектаў, які засьведчыў сваю 
эфэктыўнасьць за кароткі час», – гаворыцца ў заяве.

Апазыцыйныя палітыкі адзначаюць, што ня 
ведаюць «сапраўдных прычынаў раптоўнага 
звальненьня спадарыні Рамашэўскай-Гузы». Але 
падкрэсьліваюць, што былы кіраўнік «Белсату» – 
ня проста службовец на пасадзе, але адданы вы-
сокай місіі свабоды слова журналіст і мэнэджэр, 
за што яна і мае павагу ў Беларусі.

Прэзыдыюм АДС не хацеў бы, каб такая «рады-
кальная і публічна не абгрунтаваная кадравая зьме-
на ў толькі пачатай справе пашкодзіла «Белсату», у 
посьпеху якога зацікаўленыя ўсе беларусы і палякі, 
якія хочуць бачыць наш рэгіён Эўропы абшарам сва-
боды і дэмакратыі», – паведамляе «Радыё Рацыя».

 Ű афiцыйна

Пракуратура праверыць 
бясьпеку на гарналыжным 
курорце «Сілічы»

Пракуратура Лагойскага раёну (Менская 
вобласьць) зьбіраецца правесьці 
тэхнічную экспэртызу на Рэспубліканскім 
гарналыжным курорце «Сілічы». 
Правяраць будуць выкананьне нормаў 
бясьпекі на гарналыжнай трасе.

У прыватнасьці, будзе праведзеная экспэртыза 
нормаў бясьпекі пры ўзьвядзеньні канатнай дарогі, 

пры ўсталяваньні загародак на трасе, пры руху па 
трасе сьнегаходаў. Будзе праведзены цэлы ком-
плекс экспэртызаў па бясьпецы адпачывальнікаў.

Нагадаем, што 15 студзеня 2009 году ў Сілічах 
на гарналыжнай трасе сьнегаход сутыкнуўся з 
лыжнікам, які сканаў ад атрыманых траўмаў. 
Праверка па факце сьмерці мужчыны, якую пра-
куратура Менскай вобласьці ў лютым падоўжыла, 
павінна быць завершаная 19 красавіка. Паводле 
высноваў судова-мэдычнай экспэртызы, ён памёр 
у выніку тупой траўмы цела.

Інтэрфакс

 Ű Эканоміка

На стратных прадпрыемствах ня 
будуць даваць прэміі

Працаўнікам стратных прадпрыемстваў 
Беларусі з гэтага часу ня будуць 
выплочваць прэміі і ўзнагароды.

Урад Беларусі за-
бараніў кіраўнікам 
прадпрыемстваў усіх 
формаў уласнасьці 
налічваць і выплоч-
ваць усе віды прэміяў 
і  ўзнагародаў пры 
нарастаньні страты ад 
рэалізацыі прадукцыі 
(працаў, паслуг) за справаздачны пэрыяд, паве-
дамляе Bsb.by. Гэта прадугледжана пастановай 
Саўміну №288.

Таксама дырэктары прадпрыемстваў ня ма-
юць права разьлічваць на атрыманьне прэміяў, 
надбавак, выплат з прыбытку пры наяўнасьці 
запазычанасьці па выплаце заробку працаўнікам.

 Ű культура

Беларускія «Журналісты» абышлі 
ўвесь сьвет

Дакумэнтальная кінастужка 
«Журналісты» незалежнага рэжысэра 
Алега Дашкевіча бярэ ўдзел у адным 
з найбуйнейшых фэстываляў 
дакумэнтальнага кіно ў Канадзе. 
Беларускія «Журналісты» распачалі 
дзень прагляду ў намінацыі «Панарама», 
дзе свае працы дэманструюць каля 500 
аўтараў з розных краінаў сьвету. 

У канадзкі Манрэаль, дзе праходзіць фэс-
тыв а ль ,  Алег  Да шкеві ч  выпр а віцца  ня 
змог.  Але на просьбу арганізатараў да -
слаў удзельнікам і гасьцям прывітальнае 
слова, у якім, у прыватнасьці, зазначыў : 
«Кожны канадзец, прачынаючыся раніцай, можа 

выбраць сваю ўлюбёную газэту, свой канал ра-
дыё ці тэлевізіі. Гэта звыклая зьява, як кубак ра-
нішняй кавы. Аднак гэтак адбываецца не ва ўсім 
сьвеце. Прынамсі, у маёй краіне, у Беларусі, гэта 
ня так. Тут журналісты, якія працуюць у незалеж-
ных недзяржаўных мэдыях, мусілі рабіць вельмі 
дакладны выбар: паміж свабодай і несвабодай, 
паміж годнасьцю і хамствам, па сутнасьці – па-
між дабром і злом».

Зьмест кінастужкі – творчы і асабісты лёс жур-
налістаў у сучаснай Беларусі на прыкладзе та-
кіх вядомых асобаў, як Сьвятлана Калінкіна, 
Славамір Адамовіч, Зьміцер Завадзкі ды іншых. 
Пасьля ўдзелу ў кінафэстывалі ў Амстэрдаме, 
беларускіх «Журналістаў» запрасілі да ўдзелу ў 
кінафорумах дзясяткаў краінаў усіх кантынэнтаў: 
ЗША, Новай Зэляндыі, Паўднёвай Карэі, Італіі, 
Вугоршчыны.

There are various sites devoted to events in 
Belarus, which are, however, little known in 

Western Europe, and among people dealing with 
politics towards Belarus who do not understand 

the Russian or Belarusian languages.
The site belarus-live fills this gap. The site 
allows to order weekly reception of news 
in English, Polish, Belarusian, Russian.

польская дапамога

